Китайса инвесторъяс эскӧдісны «Белкомур» дінмукостса проект збыльмӧдӧмын участвуйтӧмсӧ

Та йылысь талун Коми Республикаса Юралысь Вячеслав Гайзеркӧд удж кузя аддзысьлігӧн висьталіс «Поли Технолоджи» (Poly Technologies Inc.) компаниялӧн суйӧрсайса инжиниринг департаментса медыджыд директорӧс вежысь  Сун Линь. Компанияса делегациялӧн удж кузя ветлан могыс — «Белкомурын» участвуйтысьяслысь проект збыльмӧдӧмын позянлунъяс эскӧдӧм. Коми Республика — медводдза дінму, кытчӧ уджтас серти воис китайса делегация.

Вячеслав Гайзер аттьӧаліс Сун Линьӧс визитысь, пасйис инвесторъяслысь «Белкомур» проектӧ зіля пырӧдчӧмсӧ, мый серти лоас стрӧитӧма Архангельск - Сыктывкар - Соликамск (Перым) кӧрт туй магистраль 1161 километр кузьтаӧн.

«Тайӧ проектыс торъялӧ мукӧдысь сыӧн, мый лоас стрӧитӧма не сӧмын кӧрт туй магистраль, а  «Белкомур» проектӧ пырысь дінмуяс кутасны ӧттшӧтш сӧвмыны промышленнӧя да инфраструктурнӧя. И стӧч «Поли Технолоджи» компаниялӧн проектсӧ збыльмӧдны кӧсйӧмыс мукӧд  сырьевӧй, промышленнӧй [проекткӧд] ӧтув — миянлы зэв тӧдчана. Босьтны кӧ тӧд вылӧ Россияын компаниялысь воддза удж опытсӧ да сійӧ проектъяссӧ, кутшӧмъяс пӧртсисны нин олӧмӧ, ми чайтам, мый миян ӧтувъя удж «Белкомур» збыльмӧдӧмын лоас зэв бур», - пасйис Коми Республикаса Юралысь.
Сун Линь, ассяньыс, уськӧдіс тӧд вылӧ, мый «Поли Технолоджи» пырӧ 500 гырысь мирӧвӧй компанияяс лыдӧ.
«Миян компаниялӧн эм зэв ыджыд инвестиционнӧй вынйӧр, медым уджавны став континентын. Ми кӧсъям ӧтув збыльмӧдны Белкомур проект да зэв зілям уджавны. Ми аттьӧалам сыысь, мый вермим аддзысьлыны, торйӧн нин сійӧс босьтӧмӧн, мый ичӧт кадколастӧ, мыйта ми уджалам Белкомуркӧд, ми ӧтув ёна нин водзӧ воськовтім да воӧдчим нин стӧч сёрнитчӧмъясӧ да местаясын — россияса дінмуясын инвестиционнӧй проектъяс быд боксянь туялӧмӧ»,  - пасйис «Поли Технолоджи» компаниялӧн суйӧрсайса инжиниринг департаментса медыджыд директорӧс вежысь.

Вячеслав Гайзер ошкис Сун Линьӧс: «Миян уджъёртъяс вӧчисны зэв ыджыд удж китайскӧй делӧвӧй йӧзкӧд, сӧвмӧдан банкъяскӧд ӧтув. «Белкомурлысь» тӧдчанлунсӧ ошкисны правительственнӧй комиссияӧн ӧтув веськӧдлысьяс, кор дасьтісны Россияса да Китайса юрнуӧдысьяслысь регулярнӧй встреча Иркутскын 2015 вося сора тӧлысь 7 лунӧ. Тайӧ уджлӧн виччысяна помшуӧмъяс пиысь ӧтиӧн, мый лоӧ нуӧдӧма тайӧ лунъясӧ Коми Республикаын да  «Белкомур» проектса мукӧд участник-дінмуын, вермас лоны сэтшӧмтор, мый, кыдзи вӧлі юӧртӧма Иркутскын, Россия Федерацияса Президент тавося кӧч тӧлысьӧ Пекинӧ визитӧн ветлігӧн кырымалас проект збыльмӧдӧм йылысь артмӧдчӧм».  
Ӧні Сыктывкарын мунӧ уджалан сӧвещание Коми Республикаса инвестиционнӧй проектъяс збыльмӧдӧм кузя, кутшӧмъяс пырӧны «Белкомур» проектӧ. Коми Республикаын визит помасьӧм бӧрын «Поли Технолоджи» петкӧдлысьяс аддзысьласны Архангельск обласьтса веськӧдлысьяскӧд, кӧні найӧ кӧсйӧны туявны Архангельскса выль саридз порт стрӧитан проект да мукӧд проект, кутшӧмъяс пырӧны «Белкомурӧ». Санкт-Петербургын кӧсйӧны нуӧдны уджалан встреча «Ленгипротранс» да «Ленморниипроект» проектнӧй институтъяскӧд, а сідзжӧ кӧсйӧны видлавны инвестиционнӧй да инфраструктурнӧй проектъяс Перым крайын. Медбӧрын «Поли Технолоджи» делегациялӧн лоӧны встречаяс Россия Федерацияса транспорт министерствоын, Россия Федерацияса экономика сӧвмӧдан министерствоын да «Сӧвмӧдан да ортсыса экономика удж нуӧдан банк (Внешэкономбанк)» канму корпорацияын.
